
Annotatsiya: Maqolada boshqaruv hisobining zamonaviy konsepsiyalari tahlil qilingan va ularni mamlakatimiz korxonalarida 
joriy etish masalalari tadqiq etilgan.

Kalit soʻzlar: boshqaruv, konsepsiya, hisob, sikl, kalkulyatsiyalash, jarayon, budjetlashtirish, strategik, qiymat, kanbanlar, 
“Olti sigma”, balanslashgan, karta, kuchli, kuchsiz taraflar.

Abstract: The article analyzes modern concepts of management accounting and explores the issues of their implementation 
in enterprises of our country.

Key words: management, concept, accounting, cycle, costing, process, budgeting, strategic, value, kanbans, “Six Sigma”, 
balanced, scorecard, strengths, weaknesses.

Аннотация: В статье проанализированы современные концепции управленческого учета и исследованы вопросы 
их внедрения на предприятиях нашей страны.

Ключевые слова: управление, концепция, учет, цикл, калькулирование, процесс, бюджетирование, стратегический, 
ценность, канбаны, «Шесть сигм», сбалансированная, карта, сильные, слабые стороны.

K I R I S H
 Zamon shiddat bilan oʻzgarib, dunyo miqyosida manfaatlar kurashi va raqobat tobora avj olib borayotgan 

bir paytda, taraqqiyotimizning ustuvor yoʻnalishlari aniq-ravshan belgilab olingani natijasida oʻtgan yilgi 
natijalar ham salmoqli boʻldi. Iqtisodiyotning yetakchi tarmoqlarini modernizatsiya qilish va raqobatbardoshlikni 
kuchaytirish dasturlari jadal amalga oshirilgani natijasida iqtisodiy oʻsish 5,6 foizni tashkil qildi.

Prezident Shavkat Mirziyoyev tashabbusi bilan Oʻzbekistonni rivojlangan mamlakatga aylantirishdek oliy 
maqsadga erishish uchun barcha sohalardagi islohotlar ilm-maʼrifat va innovatsiyaga asoslangan holda amalga 
oshirilmoqda. Kelgusi yil uchun belgilab berilgan ustuvor vazifalar raqobatbardosh iqtisodiyotni shakllantirish 
borasida boshlangan ishlarni jadal davom ettirish hamda uni yangi, zamonaviy bosqichga koʻtarishga 
qaratilgandir.

Ushbu islohotlarni amalga oshirishda boshqaruv hisobi zamonaviy konsepsiyalarini joriy etish muhim 
ahamiyat kasb etadi. Bu konsepsiyalar boshqaruv hisobi evolyutsiyasining 3–4-bosqichlarida paydo boʻlgan 
boʻlib, hozirgi kunda ular keng rivojlanmoqda.

Boshqaruv hisobining mazkur istiqbolli konsepsiyalari anʼanaviy modellar kamchiliklarini bartaraf etish 
bilan birga, eng avvalo, kompaniyaning qiymatini maksimallashtirishga yoʻnaltirilgandir. Uning asosiy maqsadi 
– nafaqat hisobot davrida yuqori natijalarga erishish, balki korxonaning istiqbolda barqaror rivojlanishiga xizmat 
qiladigan boshqaruv qarorlarini qabul qilish imkonini beruvchi axborotni shakllantirishdan iboratdir.

M A V Z U G A  O I D  A D A B I Y O T L A R  S H A R H I
1987-yil – xorijlik iqtisodchi olim R. Kuper tomonidan eʼlon qilingan xarajatlarni funksional hisobi (AVS) 

konsepsiyasiga koʻra, korxonada mablagʻlar yakuniy mahsulot tomonidan emas, balki uni ishlab chiqarishda 

qatnashadigan jarayonlar tomonidan isteʼmol qilinadi. AVSning asosiy vazifasi – mahsulotni ishlab chiqarishni 
taʼminlaydigan jarayonlarni aniqlash, ularning qiymatini belgilash va tegishli mahsulotlarga taqsimlashdan 
iboratdir.

 ( 1- chizma).

1-chizma. ABC tizimi hisobi.

Hayotiy sikl asosida kalkulyatsiyalash (Lifecycle Costing) – 1991-yil A. Bximani va M. Bromovich tomonidan 
ishlab chiqilgan bo‘lib, ushbu yondashuv mahsulot qiymatini haqqoniy baholashda uning hayotiy siklining 
barcha bosqichlarida yuzaga keladigan xarajatlarni hisobga olishni nazarda tutadi. Hozirgi kunda korxonalarda 
xarajatlarning asosiy qismi yangi mahsulotni yaratish, loyihalash va uni bozorga olib chiqish bosqichlariga to‘g‘ri 
keladi. An’anaviy hisob-kitoblarda esa ushbu bosqichlarga yetarlicha e’tibor berilmaydi.

Maqsadli xarajatlar tizimi (Target Costing) – foyda olishni ta’minlash uchun yangi mahsulotlarni yaratish 
bilan bog‘liq xarajatlarni kamaytirishga qaratilgan bo‘lib, istiqboldagi xarajatlarni rejalashtirish va nazorat 
qilishni o‘z ichiga oladi. Bu yondashuv mahsulotni bozor bahosidan oshmaydigan narxda sotish mumkin degan 
tamoyilga asoslanadi. Avvalo, mahsulot turiga nisbatan bozor bahosi aniqlanadi, keyin ko‘zda tutilgan foyda 
miqdori hisoblab chiqiladi va shundan kelib chiqib, erishilishi lozim bo‘lgan tannarx belgilanadi.

Jarayonlarni boshqarish metodi (Activity Based Management – ABM) – xaridorlar uchun qiymat yaratishni 
kuchaytirish orqali korxona foydasini oshirish imkonini beradi. ABM “jarayonga yo‘naltirilgan boshqaruv” 
tarzida talqin qilinadi. Bu tizim kompleks va integrallashgan yondashuv bo‘lib, menejerlarni korxona foydasini 
ko‘paytirish maqsadida e’tiborni jarayonlar (funksiyalar)ga qaratishga undaydi. ABM usuli AVS (Activity Based 
Costing) metodidan farq qiladi, biroq ular o‘zaro uzviy bog‘liqdir.

AVS metodi mahsulot ishlab chiqarish xarajatlari va jarayonlar qiymatini tahlil qilishni o‘z ichiga oladi. 
Mamlakatimizning yetuk iqtisodchi olimlari A. Ibragimov, B. Xasanov va N. Rizayevlar bu borada quyidagi fikrni 
bildirganlar: “Korxonalarda xarajatlar hisobi va tannarx kalkulyatsiyasining zamonaviy usul hamda tizimlarini 
qo‘llash ishlab chiqarilgan mahsulotlar tannarxini to‘g‘ri aniqlash, chetlanishlar hisobi va tahlilini yuritish imkonini 
beradi”.

Jarayonli yo‘naltirilgan budjetlashtirish (AVV) esa quyidagi asosiy bosqichlarni o‘z ichiga oladi:
1. Kelgusi yil uchun mo‘ljallanayotgan ishlab chiqarish darajasi va sotish hajmlarini mahsulotlar hamda 

mijozlar kesimida prognozlashtirish.
2. Ushbu rejalarni amalga oshirish uchun zarur bo‘lgan jarayonlarni prognoz qilish.
3. Jarayonlarni bajarish uchun talab etiladigan mablag‘larga bo‘lgan ehtiyojni aniqlash.
4. Ushbu ehtiyojlarni qoplash uchun zarur bo‘lgan moliyaviy resurslar miqdorini belgilash.
5. Jarayonlarning amaldagi (haqiqiy) moliyaviy sig‘imini aniqlash.
(2-chizma )

2–chizma. Jarayonga yo‘naltirilgan budjetlashtirish (mahsulotdan mablag‘gacha bo‘lgan 

bosqichlarni qamrab oladi)
Strategik boshqaruv metodologiyasi (SCM – Supply Chain Management) 1996-yil G‘arbiy Yevropada 

shakllangan bo‘lib, bu yondashuv qo‘shimcha qiymatni yagona zanjir sifatida boshqarishga asoslangan. 
Mazkur metodologiyada xomashyo va materiallar kompaniya brendi hamda xaridorlar ehtiyojlarini inobatga 
olgan holda, ma’lum bir qiymatga ega mahsulotga aylantiriladi. SCM metodida qiymat zanjiri izchil tartibda 
boshqariladi, bunda asosiy e’tibor kompaniya qiymatini samarali boshqarish hamda innovatsion menejmentga 
qaratiladi.

Strategik biznes-birliklar (SBE – Strategic Business Units) konsepsiyasi (3–chizma) strategik boshqaruv 
tahlilining asosiy tamoyillaridan biri hisoblanadi. SBE texnologiyasining muhim bosqichi – korxonani alohida 
strategik biznes-birliklarga ajratish va ularning istiqboldagi imkoniyatlarini bozor talablariga moslashtirishdan 
iboratdir. Bu esa boshqaruv tahlili sifatiga hamda qabul qilinadigan qarorlarning samaradorligiga bevosita ta’sir 
ko‘rsatadi.

(3-chizma )

3–chizma. Tarmoqli tipdagi boshqaruvning tashkiliy tuzilmasi

Strategik biznes-birliklar (SBE) konsepsiyasi – “biznesimiz bugungi kunda qanday holatda va kelajakda 
uni qanday ko‘rinishda tasavvur qilamiz?” degan savollarga aniq javob topishga imkon beradigan strategik 
yondashuvdir. Ushbu konsepsiya orqali korxonani alohida strategik segmentlarga ajratish hamda har bir 
segmentning istiqbolli yo‘nalishini aniqlash mumkin bo‘ladi.

“Olti sigma” – bu sifatni uzluksiz boshqarishga asoslangan boshqaruv texnologiyasi bo‘lib, korxonada 
jarayonlar sifatini yaxshilashga yo‘naltirilgan falsafalardan biridir. “Olti sigma” texnologiyasini joriy qilayotgan 
kompaniyalar, eng avvalo, mijozlar qoniqish darajasini baholash, ish sifatini barcha bo‘limlar bo‘yicha uzluksiz 
oshirib borish va eng muhimi – mukammal ishlab chiqarish, xizmat ko‘rsatish va ma’muriy jarayonlarni tatbiq 
etishga qaratilgan yagona maqsadni ko‘zlaydi.

“O‘z vaqtida” yoki “Kanban” boshqaruv texnologiyasi – biznes logistikasi va yetkazib berish zanjirini 
optimallashtirish imkoniyatini taqdim etadi. Bu texnologiya partiyaviy asosda oqimli ishlab chiqarish tizimida, 
ishchilarni yoppasiga sifat nazoratiga jalb etgan holda, uzluksiz ritmga ega bo‘lgan ommaviy ishlab chiqarish 
jarayonlariga o‘tishni nazarda tutadi.

“Kanban” – bu ishlab chiqarish buyurtmalari uchun yaponcha kartochka bo‘lib, unga quyidagi qoidalar 
tatbiq etiladi:

P-kanbanda ko‘rsatilganidan ortiqcha hech narsa ishlab chiqarilmaydi;
Har bir konteynerda aniq bitta P-kanban va bitta S-kanban bo‘lishi kerak;
Har bir konteyner standart o‘lchamda bo‘lishi lozim.
Mazkur texnologiyani joriy etish orqali ishlab chiqarishning har bir bosqichida zaxiralar qoldig‘ini nazorat 

qilish, uskunalar buzilishi sababli yuzaga keladigan to‘xtashlarning oldini olish, shuningdek, bir bo‘limdagi 
uzilish butun ishlab chiqarish jarayonining to‘xtab qolishiga olib kelmasligini ta’minlash mumkin bo‘ladi.

“Cheklovlar nazariyasi” (TOS – Theory of Constraints) zamonaviy korxonalarda uchraydigan muammolardan 
biri – ishlab chiqarish quvvatlarining doimiy band emasligi tufayli resurslardan to‘liq foydalana olmaslik holatini 
bartaraf etishga qaratilgan. Ushbu nazariya asosida ishlab chiqarish jarayonlarini samarali boshqarish uchun 
zarur bo‘lgan asosiy ko‘rsatkichlar aniqlanadi hamda ular orqali natijalarning maqsadga muvofiqligi baholanadi.

“Muvozanatli ko‘rsatkichlar tizimi” (BSC – Balanced Scorecards) 1996-yil professor R. Kaplan va D. 
Norton tomonidan ishlab chiqilgan bo‘lib, bu yondashuv boshqaruv hisobini an’anaviy doiradan chiqaradi. 
BSC konsepsiyasining asosiy vazifasi – korxonaning ko‘plab strategik maqsadlarini aniqlash, izohlash va 
ularni o‘zaro uyg‘un tizimga keltirishdir. Bu tizim orqali korxona missiyasi va strategiyasi ularning aniq, o‘lchab 
bo‘ladigan ko‘rsatkichlari bilan bog‘lanadi hamda amaliy maqsadlar tizimiga aylantiriladi.

 (4 - chizma).

4–chizma. BSC konsepsiyasining chizmasi

BSC konsepsiyasida yuqori bo‘g‘indagi menejerlarning vazifa va ko‘rsatkichlari integrallashgan ko‘rinishda, 
past bo‘g‘indagi menejerlarning vazifa va ko‘rsatkichlarini tasvirlaydigan darajada tashkil etiladi.

Shunday qilib, barcha tarkibiy bo‘linmalar faoliyati korxona strategiyasi asosida balanslashtirilgan 
ko‘rsatkichlarni rejalashtirish, hisobga olish, nazorat qilish va tahlil etish orqali amalga oshiriladi. Shu bilan 
birga, xodimlar ushbu strategik maqsadlarga erishishga qiziqtiriladi.

Agar an’anaviy rejalashtirish tizimi “strategiya – budjet – rejalashtirish va qarorlar qabul qilish – baholash 
va tuzatishlar kiritish” zanjiri asosida yuritilsa, “balanslashtirilgan ko‘rsatkichlar tizimi”da esa quyidagi tamoyil 
asos bo‘ladi: strategiya – balanslashtirilgan ko‘rsatkichlar tizimi – strategiyani takomillashtirish.

Mazkur tizim 1996–yil professor R. Kaplan va D. Norton tomonidan ishlab chiqilgan bo‘lib, u quyidagi to‘rtta 
muhim istiqbolli ko‘rsatkichlar orqali shakllantiriladi:

moliyaviy natijalar,
iste’molchilar holati,
ichki biznes-jarayonlar,
malaka oshirish va lavozim o‘sishini ta’minlovchi omillar.

T A D Q I Q O T  M E T O D O L O G I YA S I
Ushbu tadqiqotda boshqaruv hisobining zamonaviy konsepsiyalarini joriy etish bilan bog‘liq amaliyotlar 

o‘rganildi. Ma’lumotlar ilmiy-adabiy manbalar tahlili hamda ilg‘or xorijiy va mahalliy tajriba asosida tanlab olindi. 

Tahlil jarayonida kontent tahlili va taqqoslash usullaridan foydalanildi, konsepsiyalarning samaradorlikka ta’siri 
baholandi.

T A H L I L  V A  N A T I J A L A R 
BSC konsepsiyasida harakatlar strategik karta ko‘rinishida ifodalanadi.
Ushbu tizimni joriy etishda xorijiy olimlar “balanslashtirilgan ko‘rsatkichlar tizimi korxona strategiyasidan 

kelib chiqib ishlab chiqilishi va har bir kompaniya uchun individual xususiyatlarga ega bo‘lishi kerak”, deb 
alohida ta’kidlab o‘tganliklarini unutmaslik zarur 222.

Strategik tahlilning keng qo‘llaniladigan metodikalari quyidagilardir:
SWOT–tahlil,
PEST+M–tahlil,
mahsulot portfeli tahlili (BCG matritsasi yoki McKinsey matritsasi).
SWOT–tahlil – bu kompaniyadagi real holatni aniq tasvirlab beruvchi hamda istiqbolda rivojlanishning 

strategik yo‘nalishlarini belgilashga yordam beruvchi tahlil vositasidir. Ushbu tahlil asosiga ko‘ra, strategiyani 
ishlab chiqishda kompaniya faoliyatiga ta’sir etuvchi asosiy omillar ichki va tashqi, ijobiy va salbiy jihatlar nuqtayi 
nazaridan ko‘rib chiqiladi.

O‘zaro raqobatlashuvchi firmalar o‘rtasida bir xil asosiy ko‘rsatkichlarni taqqoslash amaliyoti G‘arbda 
“benchmarking” atamasi bilan nomlanadi. Iqtisodiy samaradorlikning asosiy ko‘rsatkichlarini raqobatchilar yoki 
sohaning yetakchi xalqaro kompaniyalari bilan taqqoslash natijasida korxona faoliyatining “zaif” va “nisbatan 
kuchli” tomonlari aniqlanadi. Bu esa bozorning hanuz egallanmagan qismini topish, ishlab chiqarish va texnik 
kooperatsiya bo‘yicha istiqbolli hamkorlarni aniqlash, boshqa firmalar bilan birlashish orqali qo‘shimcha 
ustunliklarga erishish imkonini beradi.

Ichki muhit omillaridan kompaniyaning kuchli va kuchsiz tomonlari alohida ajratib ko‘rsatiladi. “Kuchli” va 
“kuchsiz” tushunchalari nisbiy bo‘lib, ularni to‘g‘ri baholash uchun raqobatchilarning o‘xshash ichki omillari bilan 
taqqoslash zarur.

SWOT–tahlil PEST+M–tahlili formatida yanada batafsil tahlil qilinadi. Unda tashqi muhitning quyidagi besh 
guruhga ajratilgan omillari ko‘rib chiqiladi:

siyosiy (P),
iqtisodiy (E),
ijtimoiy (S),
texnologik (T),
bozorni o‘rab turgan muhit (M).
 (5-chizma)

5–chizma. SWOT–tahlilning PEST+M–tahlil formati asosida detallashtirilishi

Mazkur guruh tarixan shakllangan bo‘lib, uni G‘arb kompaniyalarida menejment rivojlanish darajasini 
kuzatish orqali yaqqol ko‘rish mumkin.

Strategik tahlilni o‘tkazishda eng muhim masalalardan biri kompaniyaning istiqboldagi mahsulot portfelini 
aniqlashdir. Buning uchun kompaniya faoliyatining ustuvor yo‘nalishlari, ularni moliyalashtirish manbalari 

hamda istiqboldagi bozordagi mavqeini belgilovchi aniq ma’lumotlarga ega bo‘lish zarur.
Shu sababli, strategiya ishlab chiqishda ikki metodikadan biri – Boston Consulting Group (BCG) yoki 

McKinsey matritsasidan foydalanish tavsiya etiladi. Ushbu metodikalarga muvofiq, kompaniyaning barcha 
biznes yo‘nalishlari “bozorning jozibadorligi” hamda “kompaniyaning mazkur bozordagi raqobatbardosh 
mavqei” mezonlariga asoslanib baholanadi.

Yuqorida ko‘rib chiqilganlar boshqaruv hisobining so‘nggi yillarda tez sur’atlar bilan rivojlanayotgan 
konsepsiyalaridan faqatgina bir qismini tashkil etadi.

Shuni ta’kidlash joizki, mazkur konsepsiyalarning barchasi hali amaliyotda to‘liq qo‘llanilayotgani yo‘q. 
Biroq, boshqaruv hisobi bo‘yicha ko‘plab yangi konsepsiyalarning shakllanayotgani ushbu sohaning nazariy 
rivojlanishida yangi bosqich boshlanganidan dalolat bermoqda.

X U L O S A  V A  T A K L I F L A R
Xulosa o‘rnida aytish mumkinki, boshqaruv hisobining zamonaviy konsepsiyalarini joriy etish xo‘jalik 

yurituvchi subyektlarning samaradorligini oshirish, xarajatlarni optimallashtirish va strategik qarorlar qabul 
qilishda muhim ahamiyat kasb etadi. ABC, ABM, Target Costing, BSC kabi konsepsiyalar orqali korxona 
faoliyatini chuqur tahlil qilish, qiymat zanjiri bo‘yicha resurslardan oqilona foydalanish va bozor talablari asosida 
harakat qilish imkoniyati yuzaga keladi. Bu esa nafaqat qisqa muddatli natijalarga, balki uzoq muddatli barqaror 
rivojlanishga xizmat qiladi.

Korxonalarda boshqaruv hisobining zamonaviy konsepsiyalarini joriy etish bo‘yicha maxsus dasturlar 
ishlab chiqilsin va bosqichma-bosqich amaliyotga tatbiq etilsin.

Mutaxassislar uchun “Olti sigma”, BSC va Target Costing kabi usullar bo‘yicha amaliy seminar va treninglar 
tashkil etilsin.

Zamonaviy boshqaruv hisobini axborot texnologiyalari bilan integratsiyalash orqali tahlil va hisobot 
jarayonlari avtomatlashtirilsin.

Mahalliy sharoitga moslashtirilgan metodik tavsiyalar ishlab chiqilib, korxonalarga amaliy yordam sifatida 
taqdim etilsin.

